
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                               নম্বর :  ৪২৪২
 

ওয়ালটন নারী হকি প্রতিযোগিতা ও প্রশিক্ষণ কার্যক্রম সমাপ্ত

 

ঢাকা, ১৮ ভাদ্র (২ সেপ্টেম্বর) : 


‘ওয়ালটন নারী হকি প্রশিক্ষণ ও প্রতিযোগিতা-২০২১’ আজ সন্ধ্যায় ঢাকার মওলানা ভাসানী হকি স্টেডিয়ামে সমাপ্ত হয়েছে। পাঁচ ম্যাচের সিরিজ ৫-০ ব্যবধানে জিতে নিয়েছে মরহুম মাহমুদুর রহমান মোমিন একাদশ। আজ পঞ্চম ও শেষ ম্যাচেও তারা টাইব্রেকারে ২-১ ব্যবধানে হারিয়েছে মরহুম শামসুল বারী একাদশকে। নির্ধারিত সময়ের খেলা ১-১ গোলের সমতা নিয়ে শেষ হয়েছিল।

এই প্রতিযোগিতার সিরিজ সেরা হয়েছেন মোমিন হকি একাদশের ফারদিয়া আক্তার রাত্রি। আর সর্বোচ্চ গোলদাতা হয়েছেন শামসুল বারী হকি একাদশের নমিতা কর্মকার। সিরিজ জয়ী দলকে ট্রফি ও সেরা খেলোয়াড়দের উপহার সামগ্রী দেওয়া হয়।


ম্যাচ শেষে প্রধান অতিথি হিসেবে উপস্থিত থেকে পুরস্কার বিতরণ করেন যুব ও ক্রীড়া প্রতিমন্ত্রী জাহিদ আহসান রাসেল। বিশেষ অতিথি হিসেবে উপস্থিত ছিলেন ক্রীড়া পরিষদের সচিব মাসুদ করিম এবং ওয়ালটন গ্রুপের জ্যেষ্ঠ নির্বাহী পরিচালক এফএম ইকবাল বিন আনোয়ার (ডন)। উপস্থিত ছিলেন বাংলাদেশ হকি ফেডারেশনের সভাপতি এয়ার চিফ মার্শাল শেখ আব্দুল হান্নান, ফেডারেশনের সহ-সভাপতি আব্দুর রশিদ শিকদার, সাজেদ এ এ আদেল, ভারপ্রাপ্ত সাধারণ সম্পাদক মোহাম্মদ ইউসুফসহ অন্যরা।

এই পাঁচ ম্যাচের প্রতিযোগিতা শুরুর আগে ১৯-২৫ আগস্ট পর্যন্ত বাছাইকৃত ৪৫ জন নারী খেলোয়াড়কে প্রশিক্ষণ দেওয়া হয়। প্রশিক্ষণে অংশ নেওয়া জাতীয় দলের ও বাছাইকৃত নারী হকি খেলোয়াড়দেরকে দুটি দলে ভাগ করে প্রতিযোগিতা অনুষ্ঠিত হয়।


এই প্রশিক্ষণ ও প্রতিযোগিতার সহযোগিতায় ছিল ওয়ালটন গ্রুপের জনপ্রিয় ব্র্যান্ড মার্সেল। 

#

আরিফ/পাশা/রেজুয়ান/মোশারফ/সেলিম/২০২১/২০১৫ ঘণ্টা 

তথ্যবিবরণী                                                                                               নম্বর :  ৪২৪১
 

সিলেট জেলা আওয়ামী লীগ সভাপতি এডভোকেট লুৎফুর রহমানের 

মৃত্যুতে পরিবেশ মন্ত্রীর শোক
 

ঢাকা, ১৮ ভাদ্র (২ সেপ্টেম্বর) : 


সিলেট জেলা আওয়ামী লীগের সভাপতি ও সিলেট জেলা পরিষদের চেয়ারম্যান, সাবেক গণপরিষদ সদস্য ও বর্ষীয়ান রাজনীতিবিদ এডভোকেট লুৎফুর রহমানের মৃত্যুতে গভীর শোক ও দুঃখ প্রকাশ করেছেন পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন।

পরিবেশ মন্ত্রী আজ এক শোকবার্তায় জানান, এডভোকেট লুৎফুর রহমান মহান মুক্তিযুদ্ধের অন্যতম সংগঠক ও স্বাধীন বাংলাদেশের সংবিধানে স্বাক্ষরকারীদের একজন হিসেবে দেশের স্বাধীনতা অর্জন  ও সংবিধান প্রণয়নে স্মরণীয় অবদান রেখে গেছেন।  রেডক্রিসেন্ট সোসাইটি সিলেট জেলা ইউনিটের চেয়ারম্যানের দায়িত্ব পালন ছাড়াও তিনি অসংখ্য সামাজিক ও উন্নয়ন সংস্থার সঙ্গেও সক্রিয়ভাবে জড়িত থেকে আজীবন মানুষের সেবা করেছেন।  সকল শ্রেণি-পেশার মানুষের সাথে তাঁর আন্তরিক ও নিবিড় সম্পর্ক ছিলো।  এডভোকেট  লুৎফুর রহমানের মৃত্যুতে সিলেটবাসী একজন সত্যিকারের  অভিভাবককে হারালো।

পরিবেশ মন্ত্রী মরহুমের বিদেহী আত্মার মাগফিরাত কামনা করেন এবং তার শোকসন্তপ্ত পরিবারের সদস্যদের প্রতি গভীর সমবেদনা জানান।

উল্লেখ্য, এডভোকেট লুৎফুর রহমান আজ সিলেট নগরীর একটি বেসরকারি হাসপাতালে চিকিৎসাধীন অবস্থায় শেষ নিঃশ্বাস ত্যাগ করেন (ইন্নালিল্লাহি  ওয়া ইন্না ইলাইহি রাজিউন)।
#

দীপংকর/পাশা/রেজুয়ান/মোশারফ/সেলিম/২০২১/২১৪০ ঘণ্টা 

তথ্যবিবরণী                                                                                               নম্বর :  ৪২৪০
 

নারীর ডিজিটাল নিরাপত্তা সুরক্ষায় সামাজিক আন্দোলন গড়ে তুলতে হবে
                                                              -- টেলিযোগাযোগ মন্ত্রী
 

ঢাকা, ১৮ ভাদ্র (২ সেপ্টেম্বর) : 


 ডাক ও টেলিযোগাযোগ মন্ত্রী মোস্তাফা জব্বার বলেছেন, নারীর ডিজিটাল নিরাপত্তা সুরক্ষা কিংবা নিরাপত্তায় আইন প্রয়োগের পাশাপাশি সামাজিক, রাজনৈতিক ও সাংস্কৃতিক আন্দোলন গড়ে তোলা অপরিহার্য। তা না হলে যত বেশি ডিজিটাল হবো সমাজের দুর্বল অংশ বিশেষ করে নারী ও শিশু বিপন্ন থেকে আরো বিপন্নতর হবে। সামাজিক যোগাযোগ মাধ্যম প্রতিষ্ঠানসমূহ তাদের কমিউনিটি স্ট্যান্ডার্ড-এর দোহাই দিয়ে প্রতিকারে খুব কমই গুরুত্ব দিচ্ছে। পরিস্থিতি উত্তরণে বিশ্বের বহুদেশ সোস্যাল মিডিয়া আইন করেছে। 


মন্ত্রী আজ ঢাকায় বাংলাদেশ মহিলা পরিষদের উদ্যোগে আয়োজিত ডিজিটাল নিরাপত্তা আইনটি সঠিক ও সক্রিয়ভাবে প্রয়োগের  মাধ্যমে  নারী ও কন্যা শিশুর ওপর ডিজিটাল সহিংসতা  প্রতিরোধে আরও কার্যকর উদ্যোগ বিষয়ক ভার্চুয়াল আলোচনা সভায় প্রধান অতিথির বক্তৃতায় এসব কথা বলেন।
 
বাংলাদেশ মহিলা পরিষদের  সভাপতি ডা. ফওজিয়া মোসলেমের সভাপতিত্বে অনুষ্ঠানে বাংলাদেশ  মানবাধিকার কমিশনের চেয়ারম্যান নাছিমা বেগম, একাত্তরের ঘাতক দালাল নির্মুল কমিটির সভাপতি শাহরিয়ার কবির, সাংবাদিক সৈয়দ ইশতিয়াক রেজা এবং মহিলা পরিষদের সাধারণ সম্পাদক মালেকা বানু বক্তৃতা করেন।

ডাক ও টেলিযোগাযোগ মন্ত্রী বলেন, সামাজিক যোগাযোগ মাধ্যমে সবচেয়ে বড় ভুক্তভোগী  হচ্ছে সব বয়সী নারী সমাজ। লক্ষ্য করা যায় মেয়েদের ছবি বিকৃত করে তাদের ছবি ডিজিটাল মাধ্যমে ছেড়ে দিয়ে তা ভাইরাল করা হয়। এই ক্ষেত্রে  কঠোর ব্যবস্থা গ্রহণ করা প্রয়োজন। ডিজিটাল নিরাপত্তা আইনের বিভিন্ন দিক তুলে ধরে সংশ্লিষ্ট মন্ত্রণালয়ের মন্ত্রী হিসেবে ২০১৮ সালে ডিজিটাল  আইন বিল জাতীয় সংসদে উপস্থাপনকারী মোস্তাফা জব্বার বলেন, ডিজিটাল অপরাধ দমনে আইন প্রণয়ন অপরিহার্য ছিলো। কিন্তু আইন প্রয়োগের ক্ষেত্রে প্রাতিষ্ঠানিক অবকাঠামো বিশেষ করে ডিজিটাল ফরেনসিক ল্যাব ও ডিজিটাল ডিভাইস শনাক্ত যন্ত্র থানাগুলোতে না থাকায়  ক্ষেত্র বিশেষে আইনটির অপপ্রয়োগ হতেই পারে। এই অবস্থা উত্তরণে সরকার কাজ করছে উল্লেখ করে মন্ত্রী বলেন, নারীদের সাধারণ ও ডিজিটাল মাধ্যমে নিরাপত্তার বিষয়ে সামাজিক আন্দোলনের বিষয়টি খুবই গুরুত্বের সাথে নিতে হবে। 


মোস্তাফা জব্বার বলেন, বাংলাদেশের বাইরে থেকে প্রায় দেড় শতাধিক আইডি থেকে জঙ্গিবাদ, সন্ত্রাস ও উস্কানিমূলক এবং বাংলাদেশ বিরোধী অপপ্রচার করা হয়। মতপ্রকাশের স্বাধীনতার নামে  সোস্যাল মিডিয়া এদের প্রশ্রয়ও দিচ্ছে, প্রতিকারের জন্য খুব একটা সাড়া পাওয়া যাচ্ছে না। তবে গত তিন বছরে ফেসবুকসহ অন্যদের সাথে একটা ভাল সম্পর্ক তৈরি করা চলমান রয়েছে এবং ভবিষ্যতে তা আরও উন্নতি হবে বলে তিনি আশাবাদ ব্যক্ত করেন। তিনি বলেন, তালেবানসহ জঙ্গিবাদ ও সন্ত্রাসী সংগঠনগুলোকে ফেসবুকে জায়গা দেওয়া হবে না বলে ফেসবুকের বাংলাদেশের দায়িত্বপ্রাপ্ত প্রতিনিধি তাকে আশ্বস্ত করেছেন বলে মন্ত্রী উল্লেখ করেন।

এর আগে মন্ত্রী হাইটেক প্রফেশনাল নামক কম্পিউটার কোম্পানির রজতজয়ন্তী উপলক্ষ্যে বছরব্যাপী অনুষ্ঠানমালা ভার্চুয়ালি উদ্বোধন করেন। অনুষ্ঠানে বাংলাদেশ কম্পিউটার সমিতির নেতৃবৃন্দ উপস্থিত ছিলেন।
#

শেফায়েত/পাশা/রেজুয়ান/মোশারফ/সেলিম/২০২১/২২০০ ঘণ্টা 

তথ্যবিবরণী                                                                                               নম্বর :  ৪২৩৯
 
সিলেট জেলা আওয়ামী লীগের সভাপতি এডভোকেট লুৎফুর রহমানের 
মৃত্যুতে পররাষ্ট্রমন্ত্রীর শোক
 

ঢাকা, ১৮ ভাদ্র (২ সেপ্টেম্বর) : 

সিলেট জেলা আওয়ামী লীগের সভাপতি, সিলেট জেলা পরিষদ চেয়ারম্যান বীর মুক্তিযোদ্ধা এডভোকেট মোঃ লুৎফুর রহমানের মৃত্যুতে গভীর শোক ও দুঃখ প্রকাশ করেছেন পররাষ্ট্রমন্ত্রী ড. এ. কে. আব্দুল মোমেন।

যুক্তরাজ্য সফররত পররাষ্ট্রমন্ত্রী এক শোক বার্তায় বলেন, বীর মুক্তিযোদ্ধা লুৎফুর রহমানের মৃত্যুতে জাতি একজন দেশপ্রেমিক নেতা এবং বঙ্গবন্ধু শেখ মুজিবুর রহমানের আদর্শের ধারক ও বাহককে হারালো। অসাম্প্রদায়িক ও মুক্তিযুদ্ধের চেতনার অধিকারী লুৎফুর রহমান সিলেটের রাজনীতিতে যে অবদান রেখেছেন সিলেটবাসী তা চিরদিন স্মরণ রাখবে ।

ড. মোমেন মরহুমের শোকসন্তপ্ত পরিবার ও রাজনৈতিক অনুসারীদের প্রতি গভীর সমবেদনা জ্ঞাপন করেন। তিনি মরহুমের বিদেহী আত্মার মাগফিরাত কামনা করেন।
 #

তৌহিদুল/পাশা/রেজুয়ান/মোশারফ/সেলিম/২০২১/২০১৫ ঘণ্টা 

রেলওয়েতে চাকরি দেওয়ার কথা বলে প্রতারণা করে 
টাকা নেওয়ার অভিযোগে এক ব্যক্তি আটক
 

ঢাকা, ১৮ ভাদ্র (২ সেপ্টেম্বর) : 

আজ বিকেলে হাতিরঝিল সংলগ্ন পুলিশ প্লাজায় অবস্থানরত জাতীয় দলের সাবেক ফুটবলার সাইদ হাসান কানন রেল মন্ত্রীর একান্ত সচিব (যুগ্ম সচিব) মোহাম্মদ আতিকুর রহমানকে ফোন করে জানান, রেলপথ মন্ত্রণালয়ের জাহিদুল ইসলাম  নামের এক সহকারী সচিব রেলওয়েতে চলমান নিয়োগে অফিস সহকারী পদে  চাকরি দেওয়ার নাম করে জনৈক মোঃ নুরুন্নবী কিরণের কাছ থেকে ৫ লক্ষ  টাকার চুক্তি করে ইতিমধ্যে ৩ লাখ টাকা নিয়েছে। চাকরি প্রার্থীর সন্দেহ হওয়ায় সে তার পরিচিত সাইদ হাসান কাননকে জানালে তিনি রেল মন্ত্রীর একান্ত সচিবকে বিষয়টি অবগত করেন।

বিষয়টি জানার পরে রেলপথ মন্ত্রীর একান্ত সচিব মোহাম্মদ আতিকুর রহমান  এবং রেলপথ মন্ত্রণালয়ের উপসচিব মোঃ আব্দুস সালাম বিকেলে পুলিশ প্লাজায় উপস্থিত হয়ে সেখানে অবস্থানকালীন চাকরি প্রত্যাশী  ব্যক্তি, প্রতারক রেলপথ মন্ত্রণালয়ের বাজেট শাখা -১ এ সহকারী সচিব জাহিদুল ইসলাম পরিচয় ধারী উল্লাপাড়ার জুট ইন্সপেক্টর মির্জা শফিকুর রহমানকে দেখতে পান। তাকে জিজ্ঞাসাবাদ করা হলে সে ৩ লক্ষ টাকা অগ্রিম নেয়ার কথা স্বীকার করে। 


এ সময় রেলপথ মন্ত্রীর  একান্ত সচিব তাৎক্ষণিকভাবে গুলশান থানায় অবহিত করলে সেখান থেকে পুলিশ এসে প্রতারক শফিকুর রহমান  নামে প্রতারককে আটক করে। 


প্রতারক,  চাকরি প্রত্যাশী ব্যক্তির কাছ থেকে চুক্তি মোতাবেক অবশিষ্ট ২ লক্ষ টাকা নিতে পুলিশ প্লাজায় এসেছিল।  গ্যারান্টার হিসেবে  চাকরি না পেলে ৫ লাখ টাকা ফেরত দেয়ার  প্রমাণ হিসেবে ডাচ বাংলা ব্যাংকের চেক চাকরি প্রত্যাশীকে দিয়ে রেখেছে। 


এ বিষয়ে রেলপথ মন্ত্রী এবং মন্ত্রণালয়ের পক্ষ থেকে সাধারণ জনগণকে যেকোনো ধরনের প্রতারণা থেকে সজাগ থাকার অনুরোধ জানান। 

#

শরিফুল/পাশা/রেজুয়ান/মোশারফ/সেলিম/২০২১/২০০০ ঘণ্টা 

সিলেট জেলা পরিষদ চেয়ারম্যান মোঃ লুৎফুর রহমানের 
মৃত্যুতে প্রবাসী কল্যাণ মন্ত্রীর শোক

 

ঢাকা, ১৮ ভাদ্র (২ সেপ্টেম্বর) : 

সাবেক গণপরিষদ সদস্য, সিলেট জেলা পরিষদের চেয়ারম্যান ও জেলা আওয়ামী লীগের সভাপতি এডভোকেট মোঃ লুৎফুর রহমানের মৃত্যুতে গভীর শোক ও দুঃখ প্রকাশ করেছেন প্রবাসী কল্যাণ ও বৈদেশিক কর্মসংস্থান মন্ত্রী ইমরান আহমদ।

আজ এক শোকবার্তায় প্রবাসী কল্যাণ মন্ত্রী বলেন, বর্ষীয়ান রাজনীতিবিদ এডভোকেট লুৎফুর রহমান জাতির পিতা বঙ্গবন্ধু শেখ মুজিবুর রহমানের ঘনিষ্ঠ সহচর ছিলেন। তিনি ১৯৭১ সালের মহান মুক্তিযুদ্ধে একজন সফল সংগঠকের ভূমিকা পালন করেন। এছাড়াও ১৯৭২ সালে গণপরিষদ সদস্য হিসেবে হাতে লেখা বাংলাদেশের প্রথম সংবিধানে স্বাক্ষর প্রদানকারীদের মধ্যে লুৎফুর রহমান ছিলেন অন্যতম। তার এ গুরুত্বপূর্ণ অবদানের কারণে তিনি আমাদের কাছে চিরস্মরণীয় হয়ে থাকবেন। 


মন্ত্রী মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জানান।
#

রাশেদুজ্জামান/পাশা/রেজুয়ান/মোশারফ/সেলিম/২০২১/১৯৩০ ঘণ্টা 

দুর্যোগ সহনীয় জাতি গঠনে সরকার কাজ করছে
                                     -- ত্রাণ প্রতিমন্ত্রী
 

নারায়ণগঞ্জ, ১৮ ভাদ্র (২ সেপ্টেম্বর) : 


দুর্যোগ ব্যবস্থাপনা ও ত্রাণ প্রতিমন্ত্রী ডা. মোঃ এনামুর রহমান বলেছেন, প্রধানমন্ত্রী জননেত্রী শেখ হাসিনার সরকার দুর্যোগ সহনীয় জাতি গঠনে কাজ করছে। জলবায়ু পরিবর্তনজনিত কারণ ছাড়াও ভৌগোলিক অবস্থানগত কারণে আমাদেরকে নানা ধরনের প্রাকৃতিক দুর্যোগ মোকাবেলা করতে হয়। প্রাকৃতিক দুর্যোগে মানুষের কোনো হাত নেই, কিন্তু আমরা যদি পূর্বপ্রস্তুতি গ্রহণ করতে পারি তাহলে এসব দুর্যোগ মোকাবেলা করে টিকে থাকা আমাদের জন্য অনেক সহজ হবে । আর শেখ হাসিনার সরকার সে কাজটাই করে যাচ্ছে।

প্রতিমন্ত্রী আজ নারায়ণগঞ্জে বাংলাদেশ নৌবাহিনী পরিচালিত নারায়ণগঞ্জ ডকইয়ার্ড এন্ড ইঞ্জিনিয়ারিং ওয়ার্কস লিমিটেড-এ দুর্যোগ ব্যবস্থাপনা ও ত্রাণ মন্ত্রণালয়ের জন্য নির্মাণাধীন ৬০টি মাল্টিপারপাস এক্সেসিবল রেসকিউ বোটের মধ্যে ৮টি বোট হস্তান্তর অনুষ্ঠানে প্রধান অতিথির বক্তৃতায় এসব কথা বলেন।

অনুষ্ঠানে বিশেষ অতিথি হিসেবে উপস্থিত ছিলেন দুর্যোগ ব্যবস্থাপনা ও ত্রাণ মন্ত্রণালয় সচিব মোঃ মোহসীন, বাংলাদেশ নৌবাহিনীর রিয়ার এডমিরাল এম শফিউল আজম, দুর্যোগ ব্যবস্থাপনা অধিদপ্তরের মহাপরিচালক মোঃ আতিকুল হক এবং আদর্শ প্রতিবন্ধী উন্নয়ন কেন্দ্রের সভাপতি কাজল রেখা।

প্রতিমন্ত্রী বলেন, নব-নির্মিত এসকল রেসকিউ বোটের প্রতিটির দৈর্ঘ্য ৫৪ ফুট ও প্রস্থ ১২.৫০ ফুট এবং যা প্রতি ঘন্টায় ৭ নটিক্যাল মাইল গতিতে চলতে সক্ষম। প্রতিটি রেসকিউ বোট ৮০ জন ধারণক্ষমতা সম্পন্ন যার মাধ্যমে বন্যা ও প্রাকৃতিক দুর্যোগ কবলিত অঞ্চলের জনগণকে দ্রুততম সময়ে নিরাপদ স্থানে স্থানান্তর করা সম্ভব হবে। এছাড়া বোটগুলো যেকোনো দুর্যোগকালে স্বল্প সময়ে ত্রাণসহ বিভিন্ন সহায়তা প্রদান করতে সক্ষম হবে। বোটগুলোর ড্রাফট অত্যন্ত কম হওয়ায় দেশের বিভিন্ন নদী পথে এবং প্রত্যন্ত অঞ্চলসমূহে বন্যা দুর্গতদের সেবায় যাতায়াত করাসহ যেকোনো স্থানে ল্যান্ডিং করার মাধ্যমে দুর্গত এলাকায় উদ্ধারকার্য পরিচালনা করতে পারবে। বোটগুলোতে আহত ব্যক্তিদের জন্য হুইল চেয়ার, ওয়াকিং ফ্রেম ও স্ট্রেচার এর ব্যবস্থা রয়েছে। সম্পূর্ণ দেশীয় ব্যবস্থাপনায় রেসকিউ বোটগুলো তৈরির মাধ্যমে বাংলাদেশ নৌবাহিনী কর্তৃক পরিচালিত ডকইয়ার্ড এন্ড ইঞ্জিনিয়ারিং ওয়ার্কস লিঃ, নারায়ণগঞ্জ একটি উজ্জ্বল দৃষ্টান্ত স্থাপন করেছে বলে প্রতিমন্ত্রী তাঁর বক্তৃতায় উল্লেখ করেন ।

উল্লেখ্য যে, বন্যা পরিস্থিতির বিষয়টি বিবেচনায় শিপইয়ার্ডে নির্মাণাধীন ৬০টি বোটের মধ্যে অতি অল্প সময়ে এই ৮টি বোটের নির্মাণকাজ সম্পন্ন করে দুর্যোগ ব্যবস্থাপনা অধিদপ্তরের নিকট হস্তান্তর করা হয় । অবশিষ্ট ৫২টি বোটের নির্মাণকাজ আগামী বছরের মধ্যেই সম্পন্ন হবে বলে আশা করা যায় । গত ২১ জুলাই ২০২০ তারিখ দুর্যোগ ব্যবস্থাপনা অধিদপ্তরের সাথে ডিইডব্লিউ লিঃ, নারায়ণগঞ্জ এর মধ্যে ৬০টি রেসকিউ বোট নির্মাণে চুক্তি স্বাক্ষরিত হয় ।
#

সংসদ সদস্য হাসিবুর রহমান স্বপনের ইন্তেকালে তথ্যমন্ত্রীর শোক

 

ঢাকা, ১৮ ভাদ্র (২ সেপ্টেম্বর) : 


সিরাজগঞ্জ-৬ আসনের সংসদ সদস্য, সাবেক শিল্প উপমন্ত্রী ও শাহজাদপুর উপজেলা আওয়ামী লীগ সভাপতি বীর মুক্তিযোদ্ধা আলহাজ মোঃ হাসিবুর রহমান স্বপনের ইন্তেকালে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


বৃহস্পতিবার (২ সেপ্টেম্বর) ভোরে তুরস্কের একটি হাসপাতালে চিকিৎসাধীন অবস্থায় শেষ নিঃশ্বাস ত্যাগের সংবাদে শোকাহত তথ্য ও সম্প্রচার মন্ত্রী প্রয়াতের আত্মার মাগফিরাত কামনা করেন এবং তার শোকাহত পরিবারের সদস্যদের প্রতি গভীর সমবেদনা জানান। 


মন্ত্রী তাঁর শোকবার্তায় বলেন, বঙ্গবন্ধু ও মুক্তিযুদ্ধের চেতনাকে আজীবন ধারণকারী মোঃ হাসিবুর রহমান স্বপনের দেশের জন্য অবদান স্মরণীয় হয়ে থাকবে।

#

আকরাম/পাশা/রেজুয়ান/মোশারফ/সেলিম/২০২১/১৯২০ ঘণ্টা 

দেশের ইতিহাসে জিয়ার নাম বিশ্বাসঘাতক হিসেবেই থাকবে

                                    -- -- তথ্য ও সম্প্রচার মন্ত্রী

 

ঢাকা, ১৮ ভাদ্র (২ সেপ্টেম্বর) : 


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ এদিন বিএনপিনেতা মির্জা ফখরুল ইসলাম আলমগীরের মন্তব্য ‘দেশের সকল অর্জনের সাথে জিয়ার নাম জড়িত’ এ বিষয়ে সাংবাদিকদের প্রশ্নের জবাবে বলেন, বাংলাদেশের ইতিহাসের সাথে জিয়াউর রহমানের নাম সবসময় বিশ্বাসঘাতক ও খুনি হিসেবেই জড়িত থাকবে। আজ সচিবালয়ে তথ্য ও সম্প্রচার মন্ত্রণালয়ের সভাকক্ষে এসোসিয়েশন অভ টেলিভিশন চ্যানেল ওনার্স (এটকো) এর সাথে বৈঠকের পর সাংবাদিকদের প্রশ্নের জবাবে মন্ত্রী একথা বলেন। 

‘এজ এ ট্রেইটর, বিট্রেয়ার এন্ড কিলার’ হিসেবেই বাংলাদেশের ইতিহাসে সবসময় জিয়ার নাম জড়িত থাকবে উল্লেখ করে মন্ত্রী বলেন, ‘যে পরিমাণ বিশ্বাসঘাতকতা, হটকারিতা ও খুনের রাজনীতি জিয়াউর রহমান করেছেন, তা বাদ দিয়ে বাংলাদেশের ইতিহাস হবে না। মির্জা ফখরুল সাহেব কথাটা সেভাবে বললে সঠিক হতো।’


বিএনপি মহাসচিবের অপর মন্তব্য ‘দেশে এখন গণতন্ত্র নেই, গণতন্ত্র উদ্ধার করাই প্রতিষ্ঠাবার্ষিকীতে বিএনপির প্রধান কাজ’ এর জবাবে ড. হাছান বলেন, ‘হরণ করা গণতন্ত্র জননেত্রী শেখ হাসিনার নেতৃত্বেই পুনরায় প্রতিষ্ঠিত হয়েছে। ’৯১ সালে খালেদা জিয়া প্রধানমন্ত্রী হতে পারতেন না, যদি জননেত্রী শেখ হাসিনার নেতৃত্বে আন্দোলনের মাধ্যমে এরশাদ সাহেবের আধাসামরিক সরকারের পতন না হতো। আওয়ামী লীগের উদ্যোগেই রাষ্ট্রপতি পদ্ধতি সংশোধন করে পার্লামেন্টে বিল পাস করা হয়, না হলে সেসময় খালেদা জিয়া ক্ষমতাহীন প্রধানমন্ত্রী থাকতেন।’


তথ্যমন্ত্রী বলেন, ‘জিয়াউর রহমানই দেশে গণতন্ত্র হরণ করেছেন। বঙ্গবন্ধু হত্যাকাণ্ডের সাথে যুক্ত জিয়া সামরিকতন্ত্র এবং পরে মার্শাল ডেমোক্রেসি চালু করেছিলেন। জিয়ার দলকারীরা যখন একথা বলেন, তখন তারা কিভাবে সংসদে আছেন, সেটা প্রশ্ন। আর মির্জা ফখরুল  যে প্রতিদিন সকাল দুপুর বিকাল তিনবেলা উঁচু গলায় গণতন্ত্র নাই, গণতন্ত্র নাই বলেন আর অহেতুক সমালোচনা করেন, সেটাই তো প্রমাণ করে দেশে গণতন্ত্রও আছে বাকস্বাধীনতাও আছে।’ 

#

আকরাম/পাশা/রেজুয়ান/মোশারফ/সেলিম/২০২১/১৯১০ ঘণ্টা 

৩০ সেপ্টেম্বর থেকে বিদেশি টিভি’র ক্লিন ফিড
                           -- তথ্য ও সম্প্রচার মন্ত্রী

 

ঢাকা, ১৮ ভাদ্র (২ সেপ্টেম্বর) : 

৩০ সেপ্টেম্বর থেকে বিদেশি টিভি চ্যানেলগুলোর বিজ্ঞাপনমুক্ত (ক্লিন ফিড) সম্প্রচার বাস্তবায়নের কথা জানিয়েছেন তথ্য ও সম্প্রচার মন্ত্রী ড. হাছান মাহ্‌মুদ। পাশাপাশি ৩০ নভেম্বরের মধ্যে ঢাকা এবং চট্টগ্রাম শহর এবং ৩১ ডিসেম্বরের মধ্যে সকল বিভাগীয় ও মেট্রোপলিটন শহর এবং দিনাজপুর, বগুড়া, কুষ্টিয়া, কুমিল্লা, রাঙ্গামাটি ও কক্সবাজারে টেলিভিশন ক্যাবল নেটওয়ার্ককে ডিজিটাল পদ্ধতির আওতায় আনার সিদ্ধান্তও জানান তিনি।


আজ সচিবালয়ে তথ্য ও সম্প্রচার মন্ত্রণালয়ের সভাকক্ষে এসোসিয়েশন অভ টেলিভিশন চ্যানেল ওনার্স (এটকো), ক্যাবল অপারেটরস এসোসিয়েশন অভ বাংলাদেশ (কোয়াব), স্যাটেলাইট টিভি চ্যানেল ডিস্ট্রিবিউটর এবং ডাইরেক্ট টু হোম-ডিটিএইচ সেবা প্রদানকারী সংস্থাগুলোর প্রতিনিধিদের সাথে বৈঠক শেষে মন্ত্রী সাংবাদিকদের একথা জানান। প্রতিমন্ত্রী ডাঃ মোঃ মুরাদ হাসান  এবং সচিব মোঃ মকবুল হোসেন এসময় উপস্থিত ছিলেন। 


এদিনের আলোচনাকে অত্যন্ত ফলপ্রসূ বর্ণনা করে তথ্যমন্ত্রী বলেন, আইন অনুযায়ী আমাদের দেশে সকল বিদেশি টিভি চ্যানেলগুলোর বিজ্ঞাপনমুক্ত (ক্লিন ফিড) সম্প্রচারের নিয়ম পালন, টিভি ক্যাবল নেটওয়ার্ককে ডিজিটাল পদ্ধতির আওতায় আনা এবং সংশ্লিষ্ট অসঙ্গতি দূর করার উদ্দেশ্যে আমরা করোনা মহামারি শুরুর আগেই সিদ্ধান্ত নিয়েছিলাম। যেহেতু দেশে স্রষ্টার কৃপায় এবং প্রধানমন্ত্রীর ঐকান্তিক প্রচেষ্টায় গণটিকার কার্যক্রমে ধীরে ধীরে করোনার প্রকোপ কমছে, সেই প্রেক্ষাপটে আজকে আমরা আগের সিদ্ধান্তগুলো বাস্তবায়ন এবং বর্তমান প্রেক্ষিত নিয়ে পুরো বিষয়টা আলোচনার জন্য বসেছি। 


ড. হাছান জানান, ক্লিন ফিড বাস্তবায়নে আইন প্রয়োগের পাশাপাশি ক্যাবল নেটওয়ার্ককে ডিজিটাল পদ্ধতির আওতায় আনার জন্য গ্রাহকদের অবহিত করার ব্যবস্থা নেয়া হবে। কারণ দেশ ডিজিটাল হয়েছে কিন্তু এই ক্ষেত্রে যে অগ্রগতি হওয়ার প্রয়োজন ছিল সেটি হয়নি, সেটি হতে হবে। 


এছাড়া, ইন্টারনেটে ভিডিও স্ট্রিমের মাধ্যমে অনুমোদনহীন টিভি দেখানো, অবৈধ ডিটিএইচ সংযোগ, ক্যাবল নেটওয়ার্কে অবৈধ সিনেমা বা বিজ্ঞাপন প্রচার, একজনের এলাকার মধ্যে আরেকজনের অনুপ্রবেশ, লাইসেন্স ছাড়া ক্যাবল নেটওয়ার্ক পরিচালনা এ ধরনের অপরাধের বিরুদ্ধে কঠোর শাস্তিমূলক ব্যবস্থা নেয়া হবে উল্লেখ করে মন্ত্রী বলেন, ইতোমধ্যেই পরপর দু’বছর নবায়ন না করায় ১২০০ কেবল অপারেটিং এবং ফিড লাইসেন্স বাতিল করা হয়েছে।


বাংলাদেশ টেলিভিশনের মহাপরিচালক সোহরাব হোসেন, তথ্য ও সম্প্রচার মন্ত্রণালয়ের অতিরিক্ত সচিব (সম্প্রচার) মোঃ মিজান-উল-আলম, এটকোর সিনিয়র ভাইস প্রেসিডেন্ট মোজাম্মেল হক বাবু, জাদু ভিশনের ব্যবস্থাপনা পরিচালক নাভিদুল হক, ন্যাশনওয়াইড মিডিয়া লিমিটেডের ব্যবস্থাপনা পরিচালক মোঃ ফখরুদ্দিন মিয়া, কোয়াব প্রশাসক মোহাম্মদ মোস্তফা জামাল হায়দার, তথ্য ও সম্প্রচার মন্ত্রণালয়ের উপসচিব রুজিনা সুলতানা, আইন কর্মকর্তা মোঃ সাইদুর রহমান গাজী, ক্যাবল অপারেটরদের প্রতিনিধি এস এম আনোয়ার পারভেজ, এ বি এম সাইফুল হোসেন, এম ওমর ফারুক, মোহাম্মদ নাজমুদ্দোহা, বেক্সিমকো কমিউনিকেশনের প্রতিনিধি মোঃ মুসা আমিন, মোঃ মোস্তাফিজুর রহমান প্রমুখ বৈঠকে অংশ নেন।
#

দরিদ্র হয়ে জন্ম নেওয়া অপরাধ নয়, কিন্তু দরিদ্র হয়ে বেঁচে থাকা অভিশাপ

                                                                          -- অর্থমন্ত্রী
জেনেভা (সুইজারল্যান্ড), ২ সেপ্টেম্বর : 

এলডিসি বা স্বল্পোন্নতের তকমা কখনোই সম্মানের হতে পারে না। দরিদ্র হয়ে জন্ম নেওয়া অপরাধ নয়, কিন্তু দরিদ্র হয়ে বেঁচে থাকা এবং মারা যাওয়া অভিশাপ। কেননা আমাদের রয়েছে দারিদ্রতা থেকে মুক্তি পাওয়ার সম্ভাবনা। জন্মগতভাবে আমরা সবাই সমান নই, কিন্তু আমাদের অবস্থার উন্নতির জন্য রয়েছে এক বা ভিন্ন ভিন্ন রকমের সুযোগ ও সক্ষমতা। আমরা যদি একটু পেছনে ফিরে তাকাই, বিশেষ করে ২০০ বছর পূর্বেও দেখি, আজকের উন্নত দেশগুলো বর্তমান অবস্থাতে ছিল না। তাদের এখনকার সুযোগ সুবিধাগুলো তখন তাদের ছিল না। তখন দরিদ্র এবং দরিদ্র নয়  এমন অবস্থা ছিল ৮০ এবং ২০ অনুপাতে, আর এখন এটি সম্পূর্ণ বিপরীত অবস্থায় বিরাজমান। কেউ যদি তার পরিস্থিতি পরিবর্তনের চেষ্টা না করে, তাহলে কেউই তাকে দারিদ্র্যতা থেকে বেরিয়ে আসতে সাহায্য করবে না। আর যদি সত্যিই অবস্থার পরিবর্তন করতে চায়, অবশ্যই সফলতা আসবে। 

অর্থমন্ত্রী আ হ ম মুস্তফা কামাল আজ সুজাইজার‌ল্যান্ডের জেনেভায় জাতিসংঘ কার্যালয়ে UNLDC-5 সম্মেলনের প্রস্তুতির জন্য উচ্চপর্যায়ের এশিয়া-প্যাসিফিক অঞ্চল পর্যালোচনা সভায় যোগ দিয়ে সমাপনী বক্তব্যে এসব কথা বলেন।

বক্তব্যে অর্থমন্ত্রী আরো বলেন, পৃথিবীর বিখ্যাত স্বনামধন্য নেতা বাঙালি জাতির পিতা বঙ্গবন্ধু শেখ মুজিবুর রহমান বলেছেন- কারো মুখাপেক্ষী হয়ে নয় বরং নিজেদেরকে স্বয়ংসম্পূর্ণ করে উন্নতি করতে হয়। আমাদের জাতির পিতার রক্তের সুযোগ্য উত্তরাধিকার বাংলাদেশের প্রধানমন্ত্রী শেখ হাসিনাও একই নীতিতে বিশ্বাস করেন। তাঁর গতিশীল নেতৃত্বে বাংলাদেশ গত এক দশকে অভূতপূর্ব অর্থনৈতিক প্রবৃদ্ধির সম্মুখীন হয়েছে এবং ইতোমধ্যে এলডিসি থেকে উত্তরণের চূড়ান্ত সুপারিশ লাভ করেছে। এটা অত্যন্ত দুঃখজনক যে, ইস্তাম্বুল কর্মসূচির মেয়াদ (২০১১-২০২০) শেষেও ২০২০ সালের মধ্যে এলডিসির সংখ্যা অর্ধেকে নামিয়ে আনার লক্ষ্য পূরণ হয়নি। মাত্র চারটি দেশ উত্তরণ লাভ করেছে এবং বাকি পাঁচটি উত্তরণের প্রক্রিয়ায় রয়েছে।

সকল প্রতিনিধিকে উদাত্ত আহ্বান করে অর্থমন্ত্রী বলেন, কাঙ্ক্ষিত অর্থনৈতিক পরিবর্তনে সকলকে কঠোর পরিশ্রম করতে হবে। সকল জাতিতে জাতিতে বিভেদ নিরসনে সকল উন্নত এবং উন্নয়নশীল দেশকে পারস্পরিক আন্তরিক সহযোগিতার হাত প্রসারিত করতে হবে । কাউকে পেছনে ফেলে নয়, সকলকে একসাথে নিয়েই উপরে উঠতে হবে। অর্থমন্ত্রী ২০২২ সালের জানুয়ারিতে কাতারের দোহায় অনুষ্ঠিতব্য পঞ্চম জাতিসংঘ সম্মেলনকে ফলপ্রসূ করতে সকলের প্রতি আহ্বান জানান।

সভায় মালাউয়ের পররাষ্ট্রমন্ত্রী Eisenhower Mkaka, আন্ডার সেক্রেটারি জেনারেল ও হাই রিপ্রেজেনটেটিভ এবং জাতিসংঘের ৫ম এলডিসি সম্মেলনের মহাসচিব Courtenay Rattray এবং আন্ডার-সেক্রেটারি-জেনারেল এবং ESCAP এর নির্বাহী সচিব Armida Salsiah Alisjahbana সহ বিশিষ্ট ব্যক্তিবর্গ  বক্তব্য প্রদান করেন। সকলেই ২০২২ সালের জানুয়ারিতে কাতারের দোহায় অনুষ্ঠিতব্য পঞ্চম জাতিসংঘ সম্মেলনকে সার্থক করার লক্ষ্যে কর্মপরিকল্পনা সঠিকভাবে বাস্তবায়ন, কোভিড-১৯ মহামারির মাধ্যমে ক্ষতিগ্রস্ত অর্থনীতি পুনরুদ্ধার, জলবায়ু পরিবর্তনজনিত হুমকি মোকাবেলায় একসাথে কাজ করার অঙ্গীকার ব্যক্ত করেন।

#

গাজী তৌহিদুল/পাশা/রেজুয়ান/মোশারফ/সেলিম/২০২১/১৮৫০ ঘণ্টা 

তথ্যবিবরণী                                                                                               নম্বর :  ৪২৩১
 

সিলেট জেলা আওয়ামী লীগের সভাপতি এডভোকেট লুৎফুর রহমানের 

মৃত্যুতে পর্যটন প্রতিমন্ত্রীর শোক
 

ঢাকা, ১৮ ভাদ্র (২ সেপ্টেম্বর) : 

সিলেট জেলা আওয়ামী লীগের সভাপতি ও জেলা পরিষদের চেয়ারম্যান এডভোকেট লুৎফুর রহমানের মৃত্যুতে গভীর শোক ও দুঃখ প্রকাশ করেছেন বেসামরিক বিমান পরিবহন ও পর্যটন প্রতিমন্ত্রী মোঃ মাহবুব আলী।

প্রতিমন্ত্রী আজ এক শোকবার্তায় মরহুমের বিদেহী আত্মার মাগফিরাত কামনা করেন এবং তার শোকসন্তপ্ত পরিবারের সদস্যদের প্রতি গভীর সমবেদনা জানান।
#

তানভীর/পাশা/রেজুয়ান/মোশারফ/সেলিম/২০২১/১৮২০ ঘণ্টা 

তথ্যবিবরণী                                                                                               নম্বর :  ৪২৩০
 

কোভিড-১৯ সংক্রান্ত সর্বশেষ প্রতিবেদন 
 

ঢাকা, ১৮ ভাদ্র (২ সেপ্টেম্বর) : 
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৩৩ হাজার ২৫ জনের নমুনা পরীক্ষা করে ৩ হাজার ৪৩৬ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৭ হাজার ১১৬ জন। 

 


গত ২৪ ঘণ্টায় ৮৮ জন-সহ এ পর্যন্ত ২৬ হাজার ৩৬২ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৪ লাখ ৩৭ হাজার ৮৮৫ জন।

 

#

ফেরদৌস/পাশা/রেজুয়ান/মোশারফ/সেলিম/২০২১/১৭০০ ঘণ্টা 

তথ্যবিবরণী                                                                                                   নম্বর : ৪২২৯

জুড়ী সরকারি মডেল উচ্চ বিদ্যালয়ের সিনিয়র শিক্ষক কবির উদ্দিন 
আহমদের মৃত্যুতে পরিবেশ মন্ত্রীর শোক
ঢাকা, ১৮ ভাদ্র (২ সেপ্টেম্বর) : 

জুড়ী সরকারি মডেল উচ্চ বিদ্যালয়ের সিনিয়র শিক্ষক ও বাংলাদেশ স্কাউটস জুড়ী উপজেলার কোষাধ্যক্ষ কবির উদ্দিন আহমদের মৃত্যুতে গভীর শোক ও দুঃখ প্রকাশ করেছেন পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন।

মন্ত্রী আজ এক শোকবার্তায় জানান, স্কাউটসের একজন সদস্য হিসেবে কবির উদ্দিন আহমদ শিক্ষার্থীদের আদর্শ মানুষ হওয়ার জন্য কাজ করে গেছেন। তার মতো একজন সিনিয়র শিক্ষকের অকাল মৃত্যুতে সমাজের জন্য এক অপূরণীয় ক্ষতি।

পরিবেশ মন্ত্রী, মরহুমের বিদেহী আত্মার মাগফিরাত কামনা করেন এবং তার শোকসন্তপ্ত পরিবারের সদস্যদের প্রতি গভীর সমবেদনা জানান।
#

দীপংকর/পাশা/রেজুয়ান/মোশারফ/সেলিম/২০২১/১৬৫০ ঘণ্টা 

তথ্যবিবরণী                                                                                                             নম্বর : ৪২২৮

২০২৫ সালের মধ্যে ‘বাংলা কার’ ব্র্যান্ড চালুর আশাবাদ শিল্পমন্ত্রীর

ঢাকা, ১৮ ভাদ্র (২ সেপ্টেম্বর) :                                                                                                                       

বাংলাদেশে যানবাহন ও যন্ত্রাংশ তৈরির কারখানা স্থাপনে দেশি বিদেশি বিনিয়োগকারীদের প্রতি আহ্বান জানিয়েছেন শিল্পমন্ত্রী নূরুল মজিদ মাহমুদ হুমায়ূন। ২০২৫ সালের মধ্যে ‘বাংলা কার’ ব্র্যান্ড চালুর আশা ব্যক্ত করে শিল্পমন্ত্রী বলেন, দেশকে উন্নয়নের সর্বোচ্চ বা বৃহত্তর পর্যায়ে পৌঁছাতে সরকার শিল্পায়ন ও শিল্পের বিকাশের জন্য নিরলসভাবে কাজ করে যাচ্ছে। দেশে শিল্পায়নের জন্য আমরা বিদেশি বিনিয়োগকারীদের  বিনিয়োগের সুবিধার্থে সকল প্রকার সহায়তা প্রদান করছি। দেশে উৎপাদিত পণ্যের উৎপাদন এবং রপ্তানি বৃদ্ধির লক্ষ্যে সরকার শিল্পনীতি সহায়তাসহ সকল প্রকার সহযোগিতা প্রদান করছে। 

আজ মন্ত্রণালয়ের সম্মেলন কক্ষে বাংলাদেশে মিতসুবিশি ব্রান্ডের গাড়ি তৈরি কারখানা স্থাপনের সমীক্ষা কার্যক্রম সম্পাদনের লক্ষ্যে শিল্প মন্ত্রণালয়ের অধীনে বাংলাদেশ ইস্পাত শিল্প কর্পোরেশন (বিএসইসি) এবং জাপানের মিতসুবিশি মোটর কর্পোরেশন এর মধ্যে একটি সমঝোতা স্মারক স্বাক্ষর অনুষ্ঠানে প্রধান অতিথির বক্তৃতায় তিনি এ আহ্বান জানান। 

শিল্প সচিব জাকিয়া সুলতানার সভাপতিত্বে অনুষ্ঠিত এ সমঝোতা স্মারক অনুষ্ঠানে বিশেষ অতিথি হিসেবে উপস্থিত ছিলেন শিল্প  প্রতিমন্ত্রী কামাল আহমেদ মজুমদার। এছাড়াও বাংলাদেশে নিযুক্ত জাপানের রাষ্ট্রদূত ইতো নাওকি (Ito Naoki) জাপানে নিযুক্ত বাংলাদেশের রাষ্ট্রদূত সাহাবুদ্দিন আহমেদ, মিতসুবিশি মোটর কর্পোরেশেনের প্রতিনিধিবৃন্দ এবং শিল্প মন্ত্রণালয় ও সংশ্লিষ্ট অন্যান্য কর্মকর্তাবৃন্দ এ অনুষ্ঠানে সরাসরি/ভার্চুয়ালি সংযুক্ত হন।


মন্ত্রী বলেন, করোনা মহামারির এই লকডাউনের মধ্যে প্রধানমন্ত্রীর নির্দেশনা মোতাবেক স্বাস্থ্যবিধি মেনে বিশেষ ব্যবস্থায় শিল্প কলকারখানা চালু রাখা হয়েছিল। ২০৩০ সালের মধ্যে এসডিজির লক্ষ্যমাত্রায় পৌঁছানো এবং ২০৪১ সালের মধ্যে একটি উন্নত দেশে পরিণত হতে সার্বক্ষণিক শিল্প কারখানা চালু রাখার কোনো বিকল্প নেই।  

শিল্প  প্রতিমন্ত্রী বলেন,  অটোমোবাইল শিল্প একটি সম্ভাবনাময় শিল্পখাত হিসেবে বাংলাদেশে বিবেচিত হচ্ছে এবং জাতীয় অর্থনীতিতে প্রশংসনীয় অবদান রাখছে। ভোক্তা পর্যায়ে ক্রয়ক্ষমতা বৃদ্ধির ফলে দেশে অটোমোবাইলের চাহিদা ক্রমশই বাড়ছে। আমাদের পারস্পরিক সম্পর্ক আগামী দিনগুলোতে আরো সৌহার্দ্যপূর্ণ, সহযোগিতামূলক হবে এবং মিতসুবিশি মোটর কর্পোরেশন, বাংলাদেশ ইস্পাত কর্পোরেশন এর যৌথ উদ্যোগে শিল্প স্থাপনে বাংলাদেশে বৈদেশিক বিনিয়োগ বৃদ্ধি করতে আমরা একত্রে কার্যক্রম চালিয়ে যাবো।

এই সমঝোতা স্মারকের অধীনে মিতসুবিশি মোটর কর্পোরেশন বাংলাদেশে মিতসুবিশি ব্র্যান্ডের যানবাহন উৎপাদন ও সংযোজনের জন্য  যৌথ উদ্যোগে একটি কোম্পানি প্রতিষ্ঠার উদ্দেশ্যে সম্ভাব্যতা যাচাইয়ের প্রয়োজনীয় সমীক্ষা কার্যক্রম পরিচালনা করবে। ২০২৫ সালের মধ্যে বিএসইসি ও মিতসুবিশি মোটর কর্পোরেশন বাংলাদেশে মিতসুবিশি ব্র্যান্ডের গাড়ি তৈরির জন্য যৌথ উদ্যোগে কারখানা স্থাপনের  উপায় নির্ধারনের লক্ষ্যে এ সমঝোতা স্মারকটি স্বাক্ষরিত হয়েছে। বাংলাদেশ ইস্পাত শিল্প কর্পোরেশনের চেয়ারম্যান শহীদুল হক ভূঁইয়া এনডিসি এবং মিতসুবিশি মোটর কর্পোরেশনের মহাব্যবস্থাপক কুরাহাশি মাসাতসুগু তাদের নিজ নিজ প্রতিষ্ঠানের পক্ষে সমঝোতা স্মারকে স্বাক্ষর করেন।
#
মাহমুদুল হাসান/অনসূয়া/পরীক্ষিৎ/জাহাঙ্গীর/শাম্মী/কুতুব/২০২১/১৬৪০ ঘণ্টা 
তথ্যবিবরণী                                                                                                                   নম্বর : ৪২২৭ 
সাড়ে ১৬ কোটি ভ্যাকসিন ক্রয়ের নীতিগত সিদ্ধান্ত নেয়া হয়েছে

                                                                                           -স্বাস্থ্যমন্ত্রী
ঢাকা, ১৮ ভাদ্র (২ সেপ্টেম্বর) : 


স্বাস্থ্য ও পরিবার কল্যাণমন্ত্রী জাহিদ মালেক  বলেছেন, চীনের কাছ থেকে নতুন করে ৬ কোটি ডোজ এবং বিশ্ব স্বাস্থ্য সংস্থার মাধ্যমে সাড়ে ১০ কোটি ডোজ ভ্যাকসিন ক্রয়ের নীতিগত সিদ্ধান্ত নেয়া হয়েছে। এর মধ্যে চীনের সিনোভ্যাকস টিকা প্রতি মাসে ২ কোটি ডোজ করে ৩ মাসে দেশে এসে পৌঁছাবে। সবকিছু ঠিক থাকলে দেশে আগামী মাস থেকেই প্রতি মাসে দেড় থেকে ২ কোটি ডোজ ভ্যাকসিন প্রদান করা সম্ভব হবে। এর মধ্যে শিক্ষার্থী ও শিক্ষকদের অগ্রাধিকার ভিত্তিতে ভ্যাকসিন প্রদান করে শিক্ষা কার্যক্রম চালু করার বিষয়ে প্রধানমন্ত্রী শেখ হাসিনার নির্দেশনা বাস্তবায়নে অগ্রাধিকার দেয়া হবে।”

আজ স্বাস্থ্য মন্ত্রণালয়ের সভাকক্ষে এমবিবিএস ও বিডিএস কোর্সে সশরীরে ক্লাশ চালুকরণ বিষয়ে এক সভায় সভাপতির বক্তব্যে এসব কথা বলেন স্বাস্থ্যমন্ত্রী জাহিদ মালেক।

সশরীরে শিক্ষা কার্যক্রম চালুকরণ প্রসঙ্গ নিয়ে সভায় স্বাস্থ্যমন্ত্রী উপস্থিত বিশেষজ্ঞ দায়িত্বশীল ব্যক্তিদের মতামত গ্রহণ শেষে বলেন, একজন মেডিকেল শিক্ষার্থীর হাতে-কলমে শিক্ষার কোন বিকল্প হয় না। চিকিৎসারত রোগীদের শারীরিক অবস্থার বাস্তবচিত্র না দেখে কোন মেডিকেল শিক্ষার্থী তার কর্মজীবনে ভালো চিকিৎসক হতে পারবে না। এ বিষয়টি নিয়ে প্রধানমন্ত্রী শেখ হাসিনার সাথে কথা হলে তিনিও মেডিকেল শিক্ষার্থীদের সশরীরে পাঠদানের বিষয়ে সম্মতি জ্ঞাপন করেন। সুতরাং মেডিকেল শিক্ষার্থীদের মধ্য থেকে পর্যায়ক্রমে ১ম, ২য় ও ৫ম বর্ষের শিক্ষার্থীদের সশরীরে পাঠদান কার্যক্রম আগামী ১৩ সেপ্টেম্বর থেকেই শুরু করার বিষয়ে সংশ্লিষ্ট কর্মকর্তাদের প্রয়োজনীয় নির্দেশনা দেয়া হয়েছে। ক্লাশ শুরু করার পর পরিস্থিতি পর্যবেক্ষণ করে পরবর্তীতে পদক্ষেপ নেয়া হবে।

সশরীরে ক্লাশ শুরু করার প্রসঙ্গে সভায় স্বাস্থ্য শিক্ষা বিভাগের সচিব মো. আলী নূর, স্বাস্থ্য অধিদপ্তরের মহাপরিচালক অধ্যাপক ডা. আবুল বাশার মোহাম্মদ খুরশীদ আলম, স্বাস্থ্য শিক্ষা অধিদপ্তরের মহাপরিচালক অধ্যাপক ডা. এ এইচ এম এনায়েত হোসেন, বাংলাদেশ প্রাইভেট মেডিকেল অ্যাসোসিয়েশনের সভাপতি মুবিন খানসহ বিভিন্ন মেডিকেল কলেজ হাসপাতালের অধ্যক্ষগণ তাঁদের মতামত তুলে ধরেন।

স্বাস্থ্য শিক্ষা বিভাগের সচিব মো. আলী নূর বলেন, মেডিকেল শিক্ষার্থীদের বাস্তব জ্ঞানভিত্তিক শিক্ষা না হলে তারা পরবর্তীতে ভালো মানের চিকিৎসক হতে পারবেন না। তাই পর্যায়ক্রমে মেডিকেল শিক্ষার্থীদের সশরীরে শিক্ষা কার্যক্রম শুরু করার বিকল্প কিছু নেই। স্বাস্থ্য অধিদপ্তরের মহাপরিচালক অধ্যাপক ডা. আবুল বাশার মোহাম্মদ খুরশীদ আলম, স্বাস্থ্য শিক্ষা অধিদপ্তরের মহাপরিচালক অধ্যাপক ডা. এ এইচ এম এনায়েত হোসেনসহ সভায় উপস্থিত অন্যান্য সরকারি মেডিকেল কলেজের অধ্যক্ষগণ সচিবের কথায় সম্মতি জ্ঞাপন করেন।

স্বাস্থ্যমন্ত্রী জাহিদ মালেকের সভাপতিত্বে সভায় আরো বক্তব্য রাখেন- স্বাস্থ্য শিক্ষা বিভাগের সচিব মো. আলী নূর, স্বাস্থ্য অধিদপ্তরের মহাপরিচালক অধ্যাপক ডা. আবুল বাশার মোহাম্মদ খুরশীদ আলম, স্বাস্থ্য শিক্ষা অধিদপ্তরের মহাপরিচালক অধ্যাপক ডা. এ এইচ এম এনায়েত হোসেন, বাংলাদেশ মেডিকেল অ্যাসোসিয়েশনের সভাপতি ডা. মোস্তফা জালাল মহিউদ্দিন, বঙ্গবন্ধু শেখ মুজিব মেডিকেল বিশ্ববিদ্যালয়ের উপাচার্য অধ্যাপক ডাঃ মোঃ শারফুদ্দিন আহমেদ, বাংলাদেশ প্রাইভেট মেডিকেল অ্যাসোসিয়েশনের সভাপতি এম এ মুবিন খান, স্বাধীনতা চিকিৎসক পরিষদ (স্বাচিপ) সভাপতি অধ্যাপক ডা. ইকবাল আর্সনাল, মুগদা মেডিকেল কলেজের অধ্যক্ষ অধ্যাপক ডা. আহমেদুল কবীর প্রমূখ।
#
মাইদুল/অনসূয়া/পরীক্ষিৎ/জুলফিকার/শাম্মী/সুবর্ণা/শামীম/২০২১/১৫৩৪ ঘণ্টা 

সংসদ সদস্য বীর মুক্তিযোদ্ধা হাসিবুর রহমান স্বপনের মৃত্যুতে মন্ত্রী ও প্রতিমন্ত্রীবর্গের শোক

ঢাকা, ১৮ ভাদ্র (২ সেপ্টেম্বর) : 


সিরাজগঞ্জ-৬ আসনের সংসদ সদস্য ও শাহজাদপুর উপজেলা আওয়ামী লীগ সভাপতি বীর মুক্তিযোদ্ধা হাসিবুর রহমান স্বপন-এর মৃত্যুতে মন্ত্রী পরিষদের সদস্যবৃন্দ গভীর শোক প্রকাশ করেছেন। 

পৃথক শোকবার্তায় মন্ত্রী পরিষদের সদস্যবৃন্দ মরহুমের বিদেহী আত্মার মাগফেরাত কামনা করেন এবং তাঁর শোকসন্তপ্ত পরিবারের প্রতি সমবেদনা জানান।

বীর মুক্তিযোদ্ধা হাসিবুর রহমান স্বপন-এর মৃত্যুতে শোক জানিয়েছেন মুক্তিযুদ্ধ বিষয়ক মন্ত্রী আ ক ম মোজাম্মেল হক, সড়ক পরিবন ও সেতুমন্ত্রী ওবায়দুল কাদের, তথ্য ও সম্প্রচার মন্ত্রী ড. হাছান মাহ্‌মুদ, আইন, বিচার ও সংসদ বিষয়ক মন্ত্রী আনিসুল হক, স্থানীয় সরকার মন্ত্রী মোঃ তাজুল ইসলাম, পরিকল্পনা মন্ত্রী এম এ মান্নান, বস্ত্র ও পাট মন্ত্রী গোলাম দস্তগীর গাজী, বীর প্রতীক, স্বাস্থ্য ও পরিবার কল্যাণ মন্ত্রী জাহিদ মালেক, খাদ্যমন্ত্রী সাধন চন্দ্র মজুমদার, সমাজ কল্যাণ মন্ত্রী নুরুজ্জামান আহমেদ, মৎস্য ও প্রাণিসম্পদ মন্ত্রী শ ম রেজাউল করিম, পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন, ভূমিমন্ত্রী সাইফুজ্জামান চৌধুরী, রেলপথ মন্ত্রী মোঃ নূরুল ইসলাম সুজন, বিজ্ঞান ও প্রযুক্তি মন্ত্রী স্থপতি ইয়াফেস ওসমান।


এছাড়া শোক জানিয়েছেন, নৌপরিবহন প্রতিমন্ত্রী খালিদ মাহমুদ চৌধুরী, পল্লী উন্নয়ন ও সমবায় প্রতিমন্ত্রী স্বপন ভট্টাচার্য্য, পানিসম্পদ প্রতিমন্ত্রী জাহিদ ফারুক, তথ্য ও সম্প্রচার প্রতিমন্ত্রী ডা. মোঃ মুরাদ হাসান, গৃহায়ন ও গণপূর্ত প্রতিমন্ত্রী শরীফ আহমেদ, সংস্কৃতি প্রতিমন্ত্রী কে এম খালিদ, মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা, ধর্ম প্রতিমন্ত্রী মোঃ ফরিদুল হক খান এবং পানিসম্পদ উপমন্ত্রী এ কে এম এনামুল হক শামীম।
#

কৃষিকে লাভজনক করতে বেসরকারি খাতের সহযোগিতা প্রয়োজন

                                                             - কৃষিমন্ত্রী

ঢাকা, ১৮ ভাদ্র (২ সেপ্টেম্বর) : 

কৃষিমন্ত্রী ড. মো: আব্দুর রাজ্জাক বলেছেন, কৃষিকে লাভজনক করতে কৃষিতে বেসরকারি খাতের বিনিয়োগ ও সহযোগিতা প্রয়োজন। তিনি বলেন, বর্তমান সরকার কৃষিকে আধুনিক ও বাণিজ্যিকীকরণে কাজ করছে। কৃষি অচিরেই আধুনিক ও যান্ত্রিকীকরণ হবে। কিন্তু কৃষকের ন্যায্যমূল্য প্রাপ্তি ও কৃষিপণ্যের ভ্যালু অ্যাডের জন্য বেসরকারি খাতের সহযোগিতা প্রয়োজন। বেসরকারি খাত কৃষিতে বিনিয়োগ করতে চায় না। কৃষিতে সম্ভাবনা অনেক, এখানে বিনিয়োগ দরকার।
সচিবালয়ের অফিস কক্ষ হতে ইন্টারন্যাশনাল বিজনেস ফোরাম অভ্ বাংলাদেশ (আইবিএফবি) আয়োজিত ‘বঙ্গবন্ধুর স্বপ্ন: গত পাঁচ দশকে বাংলাদেশের কৃষি উন্নয়ন’ শীর্ষক ভার্চুয়াল আলোচনা সভায় প্রধান অতিথির বক্তৃতায় মন্ত্রী আজ এ কথা বলেন।
কৃষিমন্ত্রী বলেন, প্রধানমন্ত্রী শেখ হাসিনার নেতৃত্বে বর্তমান সরকার কৃষিকে লাভজনক করতে গবেষণা ও বিনিয়োগে প্রাইভেট সেক্টরকে উৎসাহিত ও সহযোগিতা প্রদান করছে। এ সরকার ২০০৯ সালে ক্ষমতায় এসেই কৃষি প্রক্রিয়াজাত ও  কৃষি পণ্যের রপ্তানি বৃদ্ধির জন্য ২০ শতাংশ প্রণোদনার ব্যবস্থা করেছে। মন্ত্রী বেসরকারি খাতকে এ সুযোগের পুরোপুরি ব্যবহার এবং প্রয়োজনে আরো সুবিধা প্রদান করার কথা জানান। 
কৃষিমন্ত্রী আরো বলেন, জাতির পিতা বঙ্গবন্ধু শেখ মুজিবুর রহমানের স্বপ্নের ‘সোনার বাংলার’ অন্যতম ভিত্তি ছিল কৃষি। বঙ্গবন্ধু দেশের সার্বিক উন্নয়নের জন্য কৃষির ওপর সর্বোচ্চ গুরুত্ব দিয়েছিলেন। কৃষি ও কৃষকের উন্নয়নে যুগান্তকারী পদক্ষেপ গ্রহণের মাধ্যমে কৃষি বিপ্লবের সূচনা করেছিলেন। সেই ধারাবাহিকতায় বঙ্গবন্ধুকন্যা প্রধানমন্ত্রী শেখ হাসিনার নেতৃত্বাধীন আওয়ামী লীগ সরকারের নানামুখী উদ্যোগের ফলেই কৃষিক্ষেত্রে ও খাদ্য নিরাপত্তায় বাংলাদেশ আজ অভাবনীয় সাফল্য অর্জন করেছে। 
আইবিএফবির প্রেসিডেন্ট হুমায়ুন রশিদের সভাপতিত্বে আইবিএফবির গভর্নমেন্টাল রিলেশন এন্ড অ্যাডভোকেসি কমিটির চেয়ারম্যান লেফটেন্যান্ট জেনারেল (অব.) এম হারুন-অর-রশিদ বীর প্রতীক, বাংলাদেশ কৃষি বিশ্ববিদ্যালয়ের উপাচার্য ড. লুৎফুল হাসান, শেরে বাংলা কৃষি বিশ্ববিদ্যালয়ের উপাচার্য ড. শহীদুর রশীদ ভূঁইয়া, আইবিএফবির ভাইস প্রেসিডেন্ট এমএস সিদ্দিকী, এসিআই এগ্রি বিজনেসের ব্যবস্থাপনা পরিচালক ড. এফ এইচ আনসারি প্রমুখ বক্তব্য রাখেন। মূল প্রবন্ধ উপস্থাপন করেন ইউনিভার্সিটি অভ্ গ্লোবাল ভিলেজের উপাচার্য ড. জাহাঙ্গীর আলম।
 
#

কামরুল/অনসূয়া/পরীক্ষিৎ/জাহাঙ্গীর/কুতুব/২০২১/১৫০০ ঘণ্টা 

নিউ ডেভেলপমেন্ট ব্যাংকের নতুন সদস্য হলো বাংলাদেশ 
ঢাকা, ১৮ ভাদ্র (২ সেপ্টেম্বর) : 


ব্রাজিল, রাশিয়া, ভারত, চীন এবং দক্ষিণ আফ্রিকার সমন্বয়ে গঠিত জোট BRICS এর নিউ ডেভেলপমেন্ট ব্যাংকের নতুন সদস্য রাষ্ট্র হিসেবে বাংলাদেশের যোগদান অনুমোদিত হয়েছে। এর ফলে ২০১৫ সালে গঠিত এ বহুজাতিক ব্যাংকে বাংলাদেশের অনুষ্ঠানিক যোগদানের বিষয়টি নিশ্চিত হলো। 

গত ২০ আগস্ট ব্যাংকের বোর্ড সভায় বাংলাদেশের যোগদান অনুমোদিত হয়েছে।

বাংলাদেশ ছাড়াও উরুগুয়ে এবং সংযুক্ত আরব আমিরাত এর সদস্যপদ ব্যাংকটি অনুমোদন দিয়েছে।  এবারই প্রথম BRICS সদস্য রাষ্ট্রগুলোর বাইরের কোন রাষ্ট্রকে ব্যাংকটিতে যোগদানের অনুমোদন দিলো।  

এ প্রসঙ্গে অর্থমন্ত্রী আ হ ম মুস্তফা কামাল বলেন, ‘নিউ ডেভেলপমেন্ট ব্যাংকে বাংলাদেশের যোগদান উন্নয়ন সহযোগিতার ক্ষেত্রে একটি নতুন দিগন্ত উম্মোচন করবে’। প্রধানমন্ত্রী শেখ হাসিনার রূপকল্প ২০৪১ এবং অন্যান্য উন্নয়ন পরিকল্পনার লক্ষ্য অর্জনের জন্য প্রয়োজনীয় বৈদেশিক সহায়তা লাভের ক্ষেত্রে নিউ ডেভেলপমেন্ট ব্যাংক গুরুত্বপূর্ণ ভূমিকা রাখবে বলে তিনি আশাবাদ ব্যক্ত করেন। স্বাধীনতার সুবর্ণ জয়ন্তীতে বঙ্গবন্ধুর ‘সোনার বাংলা’ গড়ার প্রত্যয় জানিয়ে তিনি নিউ ডেভেলপমেন্ট ব্যাংকে সদস্য হিসাবে যোগদান সংক্রান্ত বাকি আনুষ্ঠানিকতা দ্রুত সম্পন্ন করার বিষয়ে গুরুত্বারোপ করেন। 

বাংলাদেশের যোগদান নিশ্চিত হওয়া উপলক্ষ্যে ব্যাংকটির প্রেসিডেন্ট মার্কোস ট্রয়ো বিশেষ শুভেচ্ছা বার্তা প্রেরণ করেছেন এবং স্বাধীনতার ৫০ বছর পূর্তিতে অভিনন্দন জানিয়ে বাংলাদেশ এবং নিউ ডেভেলপমেন্ট ব্যাংকের মধ্যে সহযোগিতার যে সেতুবন্ধন রচিত হতে যাচ্ছে তা বাংলাদেশের সমৃদ্ধির পথে দুর্বার যাত্রাকে আরো শক্তিশালী করবে মর্মে আশাবাদ ব্যক্ত করেছেন। 

প্রতিষ্ঠালগ্ন থেকে নিউ ডেভেলপমেন্ট ব্যাংক এ পর্যন্ত সদস্য রাষ্ট্রগুলোর ভৌত ও সামাজিক অবকাঠামো এবং নগর উন্নয়ন সংক্রান্ত ৮০টি বিভিন্ন প্রকল্পে প্রায় ৩০ বিলিয়ন মার্কিন ডলার ঋণ সহায়তা দিয়েছে। 
#
তৌহিদুল/অনসূয়া/পরীক্ষিৎ/জুলফিকার/শাম্মী/সুবর্ণা/শামীম/২০২১/১৫৩৪ ঘণ্টা  
তথ্যবিবরণী                                                                                                                   নম্বর : ৪২২২
সাইয়াদ সালেহীন কাদরীর মৃত্যুতে বিজ্ঞান ও প্রযুক্তি মন্ত্রীর শোক

ঢাকা, ১৮ ভাদ্র (২ সেপ্টেম্বর) : 


ঢাকা বিশ্ববিদ্যালয়ের প্রাণ রসায়ন ও  অনুপ্রাণ বিভাগের সাবেক অধ্যাপক সাইয়াদ সালেহীন কাদরী এর মৃত্যুতে গভীর শোক ও দুঃখ প্রকাশ  করেছেন বিজ্ঞান ও প্রযুক্তি মন্ত্রী স্থপতি ইয়াফেস ওসমান।  


মন্ত্রী আজ এক শোকবার্তায় মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের সদস্যদের প্রতি গভীর সমবেদনা জানান। 


শোকবার্তায় মন্ত্রী বলেন, অধ্যাপক সালেহীন কাদরী ছিলেন নিবেদিত প্রাণ শিক্ষক ও গবেষক। শিক্ষার বিস্তার ও তাঁর গবেষণার জন্য তিনি স্মরণীয় হয়ে থাকবেন। 


উল্লেখ্য, গতকাল রাজধানীর একটি হাসপাতালে সাইয়াদ সালেহীন কাদরী শেষ নিঃশ্বাস ত্যাগ করেন।

